
22.08.2025   UKA2025/15b

Naleraq Jens NapãtôK’ 

 

 

Naalakkersuisut siulittaasuata ammaanermi oqalugiaataa tunngavigalugu oqallinneq.  

(Naalakkersuisut Siulittaasuat) 

 

Oqaaseqaat: 

Kikkut sullittussaallugit maaniippugut? 

Kikkut pillugit sassarnikuuvugut tamaviaarniarluta? 

Kikkut pillugit maaniippugut?  

 

Inuiaqatigiit qinersillutik qinersimasaat, qinikkat maaneeqatikka. Kikkut aallaavigalugit maani 

inersuarmi Inatsisartuuvugut?  

 

Qallunaat? Ameerikka? 

Kalaallit Nunaat! 

 

Uagut Naleqqamiit naluneqarunnaarnikuuvoq paatsuugassaanngitsumik sumiinnersugut 

qanorlu siunnerfeqarnersugut. 

 

Maanna pisortatigoortumik sulinissatta aallartissinnaalernerani, kiinnat maani ilisarnartut 

takullugit, akornatsinni amigaateqarnerput oqimaakkaluaqisoq,  

Hans Enoksen akornatsinniikkunnaarmat, eqqaaneqarnera ataqqinartuuli,  

soorunami aamma kiinnat nutaat takullugit nuannerpoq.  

Tikilluaritsi aammalu qularnanngeqaaq nuna inui pillugit isummersoqatigiittassaqaagut. 

Kiisami sulilerpugut ila uagut utaqqikatalluta uninngaannaratali piareersarsimavugut 

 

Kiisami sulilerpugut . Kiisami ataatsimiissinnaalerpugut. Kiisami Naalakkersuisut 

suliakkiussallugit katersuuteqaagut, kiisami qineqqusaarutit timitalersorniarnissaanut 

siullermeerluta katersuuteqaagut. 

 

Maannami Inatsisartunut qinigaaffik una ingerlasoq, tassa uagut maaniittugut, qinikkatut 

atorfeqalernerput upernalersorli atuutilersimagaluarpoq. Ila suliartornaveeraluaqaagut. 

 

Inatsisartunut maanna atuuffitsinnut qinersinissaq ukioq 2025, februarip sisamaanili 

suaarutigineqarpoq, kinguninngualu martsip aqqarngani piaartumik qinersivugut. 

Tassani qinersinermi, Inatsisartunut qinersisarnermi malitassagut naliginnaasut 

avaqqutingaatsiarlugit inuiaqatigiittut piaartumik, taavalu piffissaq sivikinnerusoq atorlugu, 

qinersitinneqarpugut. Ilami qineqqusaarfissaq sivikillineqarpoq 

 

Piaartuminngooq iliuuseqartariaqaratta.  

Piaartumik aalajangiisoqarniassammat.  

Piaartumik aaqqiisoqarniassammat.  

Piaartuminngooq allannguiniassagatta. 

 

Nunarput pilerngunneqarmat allannguigasuartoqarniassammat 

aalajangertoqarasuarniassammat qinersigasuarpugunngooq aaliangersagassat aaqqitassat 

suliarigasuartariaqarmatagooq. 

 

Taamaammat qinersineq allannguinissamik aallaaveqaraluarpoq allannguerusunnerlu 

aallaavigalugu qineqqusaarpugut aammalu qinersinerup inernerisaa qiviaraanni inuit 

oqariartuutaat toqqaanerat nipaat ersarippoq.  

 

Allannguineq. Allannguerusunnermik siunnerfeqarneq toqqaraluarpaat. 

 

Paatsuugassaanngitsumik allatut qinersisoqarpoq.  

Ersarinnerpaamik allanngueqqusisoqarluni qinersisartut taasipput. 

Qinigaaffiit siuliinut sanilliukkutsigu, qinersinikkut mumisitsisoqarpoq. 

 

Qinersisartut piaartumik allanngueqqusipput. 

 

Taamaakkaluartoq, maanna Inatsisartut siullermeerlutik pisortatigoortumik siunertaminnut, 

tassa Inatsisartut Inatsisiliortutut atuuffissaminnut ataatsimiinnerat aallartippoq, ukiup affaa 

aatsaat qaangiummat.  

 

Ukiup iluitsup affaa qaangiuttorlu kiisami siunertatsinnut pisortatigoortumik 

ataatsimiippugut. 

 

Qinigaagattali ukiup affaata iluani susoqarpa?  

 

Akissutissat imaannaanngillat. 

Akissutissat oqittuinnaanngillat. 

Akissutissallu ilai akissutissaqanngillat. 

 

Nalerarli sinnerlugu qinikkatut akisinnaasarput tassaavoq:  

Uninngaannarsimanngilagut, utaqqiinnarsimanngilagut. 

 

Ataatsimiinnissatsinnut utaqqeqquneqaratta uagut suvugut?  

 

Utaqqiisaasumik oqaluttuarisaanitsinni siunnersuutit aatsaat taamak amerlatigisut partii 

ataasiinnaasutut Inatsisartunut siunnersuusiaraagut. Ilami allannguerusunnerat 

pimoorukkatsigu – ilami oqaasiinnaanngitsumik timitaleerusukkatta. 

 

Naak Naleraq tunuliaqutaralugu maani qinikkat arfineq-pingasuinnaagaluartugut, 

imaannaanngitsumik aqqusaagaqaraluarluta, illuatungiliuttuugaluarluta.  

Allannguerusunnerput nunap inui salliutinnissaanut pimoruppatsigit oqaasiinnaanngitsumik 

qularutigineqarani naluneqarunnaarnikuuvoq nunap inui salliutinneqalernissaanut 

anguniagarput aallupparput, “iah asaa” tassa Naleraq taamaappoq. 

 

Sunaaffaana Naalakkersuisoqatigiit partiivinit, tassa qinikkat 23-iniit, amerlanerusunik 

aalajangiiffissatut siunnersuusiorsimasugut. Tupinnaraluaqisumik. 

 

Partii ataaseq, partiit sisamaniit aalajangiiffissatut siunnersuuteqarnerusoq.  

Susoqartoruna? 

 

Qinersisartummi peqqussutaat uagut tusaallugit suligasuarnikuuvugut. Taamaammat, 

Naalakkersuisoqatigiit paartiivinut tamanna killiffipput tupaallaatigisimallugu 

nassuerutigissavara Naleqqamiit nassuerutigissavarput. 

 

Ulapissimanerput erfalasumaarutitut atuinnarsinnaagaluarlugu ernumatitsiinnalerpoq. 

Susoqartoruna? Ila Naak allannguiniarnermik neriorsuutaagaluartut, naagukua 

allannguiniarneraluamik oqalunnerigaluaq, sumununa periarsaartoq. Ajoqaaq oqaatsit inuit 

tusaasaat qineqqusaarutaannaasimapput timitalersorniarneqarunnaarlutillu 

 

Ilumut qineqqusaartut qineqqusaarutaat, qinersisartullu qinersinerminnut tunngaviat 

malinneqalinngillat? Allannguerusunnerat malinneqalinngila? Neriorsuutit 

oqaasiinnaaleqaat? Sooruna timitalersuiniarunnaartoq. Timitalersuiniarunnaarlutik 

pissaaneq naammagiinnalereerpaat? Ajoqaaq ila pissaaneq tunniunneqartoq mianeralugu 

atorlugu pisassaavoq aammalu neriorsuutaasimasunut siunnerfiliornermut atugassaavoq, 

neriorsuiinnartarneq innuttaasut qatsunnikuuaammi ilami imminut qinikkat qaffasissumik 

inissiinnartarnerat naammappa? Uagut Naleqqamiit isumaqarpugut allaasumik tamannalu 

akerleriniaannarmik nutserniarneqartarpoq uffalu neriorsuutigut pillugit 

ilungersortartukassaasugut. 

Taamaappat siunissatsinnut, qinigaaffik massuma atuuffissanut assut pissangatitsilerpoq. 

 

Qinersisartut qinersinerat qanoruna atorneqalertoq? 

Oqaatigisimasat qanoq timitalerneqarniarpat? 

Akissutigineqartut imaannanngillat. 

 

Pissutsit atukkallu ajorsigaluttuinnarput. Ilungersunarsigaluttuinarput, sooruna?  

Qineqqusaarutillu neriorsuutigisimasat malinneqarnianngillat. 

 

Aalisarnermut inatsisip nutaap atorunnaarsillugu allanngortinniarnera qineqqusaarnermi 

suaartaatigineqarnernut ilaasoq, qinigaaffik una aallartiinnavittoq 

malinneqarniarunnaarpoq. Inatsit tunngavigalugu atuutiinnarniarneqarpoq. Sooruna? 

 

Pinngitsaalisamik soraarnerussutisiaqarnissamut katersisussaatitaaneq atorunnaarsinnissaa 

ingerlaannavik aamma anguniarneqarunnaarpoq. Ajorineqaannarmalli Naalakkersuisut 

nipangersaateqarput, tassamigooq avataaneersunik, Naalakkersuisut “ekspert”-itut 

taagugaannik atorfinitsitsiniarput.  

 

Taakkuagooq suliassarissavaat inuiaqatigut qanoq allannguilaartumik pinngitsaalisamik 

katersitissinnaanerlugit paasiniaasussat. Allannguisoqalinngiinnarporooq. 

 

Aakua taasakka suliluunniit Inatsisartut nalinginnaasumik ataatsimiinnissaat siulleq 

aallartinngitsoq anguniagariunnaarlugit nalunaarutigineqareertut. Naamik qineqqusaaratta. 

Aakua neriorsuutit ingerlaannaq timitalerneqalinngitsut ajoraluartumik.  Neriorsuutaasut 

tammaannarput timitaqarnianngitsuulerpasipput, sooruna? 

 

Uagut Naleqqamit tamanna akueriinnarnavianngilarput,  ilami qineqqusaarutivut 

pimooruppagut aammalu timitalerusuppagut. Pinngitsaalisamik 

soraarnerussutisiaqartitsineq atorunnaarsinniarlugu allaat siunnersuuteqareerpugut. Tassa 

tamanna allallu siunnersuutitigut allatigullu sukataarluta inuiaqatigut peqatigalugit 

allannguiniarsarissaagut. Qineqqusaarutigut pimooruppagut tamanna 

qularutigineqassangilaq. 

 

Qinersisartunut neriorsuutit qimarratigineqassanngillat. Naamerluinnaq. 

 

Naalakkersuisut siulittaasuata tallimanngormat ammaanermi oqalugiaateqarnermini 

ilaatigut imatut oqaaseqarpoq, issuaaneq aallartippoq: 

“Suut tamangajammik akii qaffassimapput. Akit qaffakkiartorneri uagut nammineq 

aqussinnaanngisatsinnik avataaniit pissuteqarput.” 

 

Issuaaneq naavoq. Tamanna ilumoorsinnaava? Eqqopaa?.  

 

Akit qaffakkiartorneri uagut nammineq aqussinnaanngisatsinnik avataaniit pissuteqarneranik 

naqqittariaqarsoraarput.  

 

Immaqaana Naalakkersuisut Siulittaasuata akinik nammineq qaffaasimanini 

puigorsimagunarai. Ilami salloqittaaginnarsinnaanngilaq taamaammallu 

 

Eqqoriaannarsinnaavarput qineqqusaarutimittuut  puigorsimagai, pissutigalugu 

Nalaakkersuisut eqqunngitsumik imaluunniit paatsoorsaarutaasunik 

oqaaseqarsinnaatitaanngillat. Inerteqqutaavoq sallunissaq Naalakkersuisuugaanni, 

eqqunngitsumik oqaluttoqarsinnaanngilaq eqqortumik Naalakkersuisut 

oqaluttussaatitaapput, ilami salluneq inerteqqutaagaluarpoq. 

 

Taamaammat Naalakkersuisut Siulittaasuata akitsuisimaneranut eqqaasilaassavara, ulloq 13. 

maj 2025 Naalakkersuisut atsiortuullutik ikummatissat akii 20% tungaanut qaffatsippaat. 

Tassalu akitsuineq tamanna atuinernut tamanut sunniuteqarpoq akitsorsaaqataanerpaanut 

ilaavoq. 

 

KNI ilaatigut peqquserluffiusimasup amigartoorujussuarnerata kingunerisaanik 

sinneqartoorsinnaaniassammat aalajangiineq neriuppunga Naalakkersuisut Siulittaasuata 

akuerisani eqqaagaa. 

 

Taamaammat, Naalakkersuisut Siulittaasuata oqarneratuut, akinik qaffaaneq avataaniinnaq 

pisanngitsoq uppernarseqqilaassavara, Naalakkersuisummi ukiormanna qinersinngilaataa 

Nukissiorfiit akinik qaffaatippaat, aana Nukissiorfiit nittartakkamini akinut qaffaanerminut 

nassuiaataa, issuaaneq aallartippoq: 

 

“Innaallagissamut aamma imermut... akigititat 3,5 %-inik qaffanneqarnissaat, 

aammalu suli 3,5 %-inik ull. 1. januar 2025-mit qaffaqqinnissaat aasarmanna 

Naalakkersuisut aalajangiussaqarnerat pillugu Nukissiorfiit eqqaasitsivoq.” 

 

Issuaaneq naavoq. Naalakkersuisut ilisimatilaassavakka imeq Nukissiorfiit atugaat avataaniit 

pissarsiarineqanngilaq, avataani pissutsit tassani sumilluunniit pisuutinneqarsinnaanngillat. 

Taamatuttaaq pisiassat akiisa qaffangaatsiarnerinut avataani pissutsit taamaallaat 

aallaavigisinnaanngilagut, Royal Arctic Line A/S nutaajunerusunik angallatitaartikkusullugu 

Naalakkersuisut aamma assartuinermut akit ukiut tamaasa qaffangaatsiartarnissaat 

aalajangiunnikuuaat, taamaammat ukiormanna Naalakkersuisut piliaannik sunut 

tamangajannut akit qaffarujussuarput. Akitsuinerujussuit avataaniit kisimi 

piunngilluinnarpoq taanna kisimi utoqqatsissutiginiarneqarnera uukapaatitsiniarneruvoq, 

aqutsinermilu sunniuteqartorpassuummata kusassaariarnerugaluaq uukapaatitsiniarnertut 

allaat taaneqarsinnaavoq 

 

Puigorneqassanngilarlu Naalakkersuisut akisussaaffimminnik isumaginnissimannginnertik 

ilutigalugu, nunatsinni inuiaqatigiit inissiaataat isumannaallisarsimanagit 

aserfallassimanerisa ilaannaat aaqqissorneqarniassammata, nunarput tamakkerlugu 

najukkanut akit ukiorpassuarnut qaffangaatsiartussanngortippaat. 

 

Taamaasipput naak Nuummi inissiat inuiaqatitta najugaqarfigisaat akeqanngitsumik 

tunillugit, soorlu Radiofjeld-imi inissiat Illuut A/S-mut tunniutiinnaraat siunissami 

akisunaarlugit attartugassanngortussat. Inuit akisunaarlugit najuligassaat 

akissaajaatigissavaat akerlianilli Illuut A/S iluanaassaaq atuisoq akiliinerusalerluni – ajoq 

ilunngarluta tamanna Naleqqamiit uggoreqaarput. 

 

Inuilli ukiorpassuarni isumagineqanngitsunut najugallit 

Nammineq inissiat akileerujussuaqqaartigatik pisinnaanngilaat. 

Oqalugiaateqassagaanni eqqunngitsumik oqalunneq  

kusassaanerlu atorsinnaanngillat. Piviusuunngillat. 

 

Tusalissavarput oqartoq 

maanigooq najugaqartut siunissarput aalajangissavaat. 

Naamik, Inuiaat Kalaallit siunissartik aalajangigassaraat. 

Inatsimmiippoq. Takinerunngilaq. 

 

Piviusoq aallaavigalugu oqaluttartussaavugut.  

Aatsaammi piviusoq aallaavigalugu ingerlalerutta  

aatsaat iluamik piviusumik allannguisinnaavugut,  

aatsaat taava pitsaanerulertumik pisoqartarpoq. 

 

Tassa uagut Naleqqami eqqortoq aallaavigalugu  

oqalunnissaq, siunnersuuteqarnissaq, politikkeqarnissaq 

sutigut tamatigut pingaartipparput. 

Taamaammat sakkortunerpaamik naqqiisassaagut 

nipitunerpaamik illuatungiliuttassaagut 

taamaasiorpugulli eqqortoq anguniarlugu 

piviusoq aallaavigalugu suleqatigiittarniassagatta. 

 

Inuiaqatigut politikkerit asuli oqaluinnartut qatsuppaat.  

Qatsutiivippaat eqqunngitsunik oqalullutik kusassaasut. 

Taamaammat uagut Naleqqamiit akisussaaffigut  

uani illuatungiliuttuunitsinni ilaneqariikatapput. 

 

Naalakkersuisut eqqortumik oqaluttarnissaat  

soorlu ulapputigisussanngoripput. 

Aatsaammi aallartilluta oqaatsit eqqunngitsut  

sumi tamaani aamakua oqaatigineqalereerput. 

 

Taakkuunnaanngillallu. 

Aamakkua akerleriinnik oqalunnerit 

aamma aallartiinnavittugut sumi tamaani tusarsaalereerput. 

 

Naalakkersuisuniit tusalissavarput inuiaqatigut ikiorsiissuteqartut 

sipaarniarfigineqassappunngooq. Inuinngooq sumiluunniit sulisinnaasut 

ilanngaaffigineqassapput,  

naak sumiiffimminni suliffissaqanngikkaluartut,  

naak piniakkat aalisakkallu killilersorneqaraluartulluunniit,  

naak Tusass A/S allallu ingerlatsivinnik suliffeqarfinnillu matooraasut,  

naak akit akitsoraluartulluunniit, ajoq isiginnaarlugu suliffinnik matooraasut ila sineriammi 

inuerusaaneq ingerlanenqartoq annertusarnera ersarissiartuinnartoq isigalugu annernaq 

ajoq akuerineqartussaanngialq. 

tassa asu suliffissaqanngitsut pisartakkaminnik ilanngaaffiginiarpaanngooq,  

 

Killormuanik Naalakkersuisut Danmark-imut qinnuluuginnavileqqapput, 

namminiinnginnissatsinnut Danmark-imut isumalluuteqarnissarput annertusarlugu. 

Taamatullu ikiorsiissutinik pissarsinissaminnut nersualaaqqusarlutik. 

 

Ila akerleriittumik politikkeqarneq ersarikkaluassusia. Ila ajoraluassusia 

 

Naalakkersuisuniit tusalissavarput allaffissornerooq annikillisittariaqarparput, 

aningaasarliorpugunngooq. 

Killormuanik aningaasarliornitsinnut allaffissorpallaarnitsinnullu aningaasanik ujaasisussanik 

atorfinitsitsiniarpunngooq, taamaasillutik allaffissornersuarmi atorfilittat amerlisillugit, 

Danmark-imilu najuqaannarlutik pisortaqarfitsinni sulerujoortut 100 mio. kr. sinnerlugu 

ukiumut annissukkagut nikisinniarnagit aaqqiisaqarfiginnguarnaigt aningaasartuutit 

avataaniittut ingerlaqqiinnarnissaat piujuaqqiinnarniarnerat akuerineqarsinnaanngilaq 

nunami maani ila nunap inuisa iluaqutigisaanik aaqqiisoqartariaqarluinnartoq Naleqqamiit 

siumaqarput. 

 

Ila akerleriittumik poltikkeqarneq ersarikkaluassusia. ajoraluassusisa 

 

Naalakkersuisuniit tusalissavarput kalaallinngooq assat sulisinnaasut tamarmik 

pisariaqartippagut aammalu atorfissaqartippagut. 

 

Killormuanik siulersuisunik inuttalersuissapput avataaneersunik, pisortaanernik 

inuttalersuissapput avataaneersunik, Naalakkersuisoqarfinni atorfininnissamut 

piumasaqaatini kalaallisut oqalunnissaq aallallu piumasaqaataagaluartut, aamakkua kalaallit 

ilinniarluarsimasut qinnuteqartut atorfinitsinneqaratik allamiunit tikisitsisajoortut. 

Ila sooruna kalaallit ilinniarsimasut atornaveersaarneqaannartut 

 

Ila akerleriittumik poltikkeqarneq ersarikkaluassusia. Assaah ajoraluassusisa 

 

Pissutsit ilorraap tungaanut mumisinneqarnavianngillat nammineq periutsit atuutsikkusutat 

nammineq atuutsinngikkaanni. Ila allannguisariaqarluarpugut 

 

Taamatut politikkertoqarsinnaanngilaq. 

Pissutsit atuutsikkusutat nammineq atuutsinnianngikkaanni 

pissutsit ilorraap tungaanut mumisinneqarnavianngillat. 

 

Uagut illuatungiliuttuugaluarluta 

piviusoq aallaavigineqaraangat peqataasassaagut 

qinigaaffiit siuliinimi tamani naalakkersuisoqataasinnaasarluta 

aamma illuatungiliukkaluarluta taaseqataasinnaanerput takutittarparput. 

 

Aatsaalli tunngaviusumik anguniakkagut unioqqutinneqanngikkaangata. 

 

Naleraq sinnerlugu, tassa Kalaallit Nunaanni partiit annerpaasup tullerisaa, maani illoqarfiup 

avataani partii qinigaanerpaasimasumit, nipi ersarissoq tarni sangujoraanngitsoq 

qineqqusaarutaannaanngitsumik atorlugu qinigaaffipput neriorsuinitsituulli 

ingerlatissavarput, tassa: 

Kalaallit salliutillugit – kalaallit periarfissikusupparput 

Oqaatsivut kinaassuserpullu –  Naleqqamiit salliutillugit ingerlatsilerusuppugut 

Immitsinnut aallaavigaluta – nammineq naleqartiagut aallaavigilerusuppagut 

Sineriapput tamakkerlugu – minitaraqarata ingerlatsilerusuppugut 

Naalagaaffinngornissaq – uagut Naleqqamiit oqaasiinnaanngitsumik pimoorupparput 

anguniarneqarnera. 

 

Tassa anguniakkagut taakkunnguit naapinneqarsinnaagaangata 

suleqatigiissinnaasuaannarpugut. Massa tupinnaraluaqisumik maani inersuarmi taakkua 

taasat ilaatigut patsikkiullugit isornartorsiorneqartaraluartugut sukariaannartarput tamanna 

ajortussarsiornerunngilluaasarpoq. 

 

Oqatsiartoqassaaq Kalaallit salliutippallaarpagunngooq, allammigooq. 

Ila, kalaallit nunaminni qanga tamakkiisumik salliutinneqartumik misigitinneqaramik? 

Qallunaalli oqartussaammata ulloq manna tikillugu kalaallit salliutinneqanngillat, aali 

nunaminni inatsisitigut illersugaagaluarlutik kalaaliussuseqarneralluunniit Naalakkersuisutta 

uppernarsaarusunngikkaat takujuarparput 

Taamaammat kalaallit salliutittuarneqarnissaat anguniartuassavarput. 

 

Oqatsiartoqassaaq Oqaatsivut kinaassuserpullu pimooruppallaarpagunngooq, 

allammigooq. Taakkulugooq utaqqissuagunngooq 

Ila, kalaallisut oqaatsivut pisortatigoortumik oqaasituarigaluakkagut qanga maani inersuarmi 

aallaavigalugit ingerlanikuugatta? Uani oqaluttarfimmi pisortatigoortumik oqaasituagut 

atorlugit siunnersuuteqarniaruma, dansk-isut allaqqaarsimatinnagu 

inerteqqutaatinneqarpoq, siunnersuuteqartoqarsinnaanngilaq. Naalakkersuisut 

nutserisussaatitaasarput dansk-isut, massa dansk-isut atuarneqartussaanngitsut ilanngullugit 

nunap inuisa akilersortuaraat 

Taamaammat oqaatsivut kinaassuserpullu aallaavigilernissaannut anguniagaqarpugut. 

 

Oqatsiartoqassaaq Immitsinnut aallaavigaluta ingerlaniarpallaarpugunngooq, allammigooq. 

Ila, immitsinnut aallaaviginngingaaratta kiisa Nunatsinni aaqqitassaqaraangat allamiunik 

Oqartussagut apersueqqaartinnatik isummersinnaasarunnaarput. Oqaloqaterniaraangamik 

dansk-inik ingiallorteqaqqaarlutik oqassunneqartarlutillu, massa allaat qanoq 

isummissanerluta “ekspert”-inik aningaasartuuteqaqqaarlutik isummersinnaanerit 

pisalerlutik. Qanoq isummernissatsinnut avataaniit isummertussanik allertussaanngilagut. 

inuiatta isumaat, tassa immitsinnut aallaavigaluta ingerlasussaavugut. 

Oqatsiartoqassaaq Sineriappunngooq tamakkerlugu pimoorussiniarpallaarpugut, 

sumiiffinninngooq pingaarnersiuiniartagooq sinerianngooq akissaajaataavorooq.  

Ila, qanga aningaasarpassuit sineriatsinni pilersorneqartut nunatta nappatai sineriatsinnut 

siammaramik? 

Partiit ilaanni qineqqusaartuiniit kattuffinni siulittaasuusuniit, taamatuttaaq Folketingimi 

qinikkat aappaaniit tusalissavarput nunaqarfiit akilersinnaanngitsutut 

inukippallaartulluunniit taakkartuillutik matoqqusinermik eqqartuiniarsarisut, 

Naalakkersuisullu maanna Illorsuit ammaneraraat, kisianni nuutsitaanikut angerlassagunik 

meeraanik allaat arsaarnissaannik siorasaarlugit. 

Taamaammat sineriatta tamakkerlugu sullinneqarnissaanik anguniagaqarpugut. 

 

Taavalu naggataatigut, Naalagaaffinngornissaq. 

 

Partiit Inatsisartunut ilaasortaatitaqartut tallimaasuni, partiit sisamat, tassannga qinikkat 31-

iusuni marluinnaat minillugit, Nunatsinni Naalagaaffinngornissarput arlaatigut anguniarpaat. 

Anguniarnerarpaat. 

 

Kisianni, partiit taakkua maanna Naalakkersuisoqatigiileramik, tupinnaraluaqisumik 

Naalagaaffinngorniarneq anguniagarinagu ersarissumik taavaat, taamaallaallu 

Namminersornerup Inatsisaata misissorneqarnissaa politikkikkut anguniagaralugu. 

Tupinnaraluarpoq, kisianni tassa ajoraluartumik aana piviusoq. 

 

Partiit ataasiakkaat anguniakkamisut qineqqusaarnerminni taasartagaat uani oqaaseqaammi 

samminngilagut, Naalakkersuisoqatigiilli ataatsimut isumavii, tassa namminneq 

anguniakkamisut taakkartugaat eqqortut sammivagut.  

 

Nunatsinnimi Naalagaaffinngorniarnerput Naalakkersuisunit anguniarneqarnersoq 

aperigatsigit, toqqaannaq akivaatigut anguniarnagu. Tusarnaartunut tamanut, immaqalu 

Naalakkersuisoqatigiit partiivinut attuumasunut, tamanna uppernarsalaassavara.  

 

Ulloq 26. juni 2025, Inatsisartunut ilaasortaq Kuno Fencker (Naleraq) § 37 naapertorlugu 

Naalakkersuisunut aperivoq akineqarlunilu imatut, issuaaneq aallartippoq: 

 

“Kalaallit Nunaat namminerisamik naalagaaffinngornissaa Naalakkersuisut 

politikkikkut anguniagaraat?” 

 

Akissut  

“Naalakkersuisut politikkikkut pingaarnertut anguniagaat Namminersorneq pillugu 

inatsisip misissoqqinnissaa” 

 

Issuaaneq naavoq. Tassa.  

 

Akissummut atsiortuuvoq Naalakkersuisut Siulittaasuat Jens-Frederik Nielsen. 

 

Naalakkersuisut eqqunngitsumik paasititseqqusaanngillat, paatsoorsaareqqusaanatillu. 

Taamaammat aana piviusumik isumavimminnik akisariaqarnerminni akissutaat, 

qimarratigineqarsinnaanngitsoq. 

 

Naalakkersuisut naalagaaffinngornissarput politikkikkut anguniagarinngilaat, naamik, 

Namminersornerup inatsisip misissornissaa anguniagaraat. Uagut taamatut 

oqaaseqartinngilagut, nammineruna taamatut ersaritsigisumik oqartut. 

 

Naalagaaffinngornissarput uagut Naleqqami ersarissumik anguniagaraarput. 

 

Neriuppugullu partiini qinikkat, Naalakkersuisoqatigiit isumaqatigiissutaannut pitusimasutut 

misigivallaaratik, anguniakkamisut taasartakkaminnut uteqqikkumaartut neriuppugut.  

 

Naalagaaffinngornissatsinnut peqatigileqqitsigut. Inuiaat kalaallit Naalagaaffinngornissarput 

upperaat anguniaqqullugulu.  

 

Neriuppunga qinersivik uani, Naalakkersuisuniit atorfilittaaniillu aqunneqaannarasi 

isumavissi atorumaarissi, tamannami kiffaanngissuseqarfigalugu pisinnaatitaaffigaarsi. 

 

Naalagaaffinngorniarnitsinnut aqqutit tullerisaannut ilaserivassi. 

Uagummi Naalakkersuisoqatigiit isumaat uniffiginagu Naalagaaffinngorniarnitsinnut 

siunnersuutitigut allatigullu anguniagaqassaagut. 

 

Naggataatigut, inuiaqatitsinnut maaniittunut, kalaaleqatitsinnullu sumiikkaluartunut ima 

oqaaseqalaassaagut. 

 

Ullut uku atukkagut imaannaanngillat. Artornarsiartortinneqarput. Kisianni, qanorluunniit 

artornartigigaluarpata, ullut artorsarfiit qaangiuttarput. Qanorluunniit 

silarlutsigigaluaraangat nalunngilarpummi seqineq nueqqittartoq. 

 

Aap, qineqqusaarnermi tusakkat arlaqartut ingerlaannaq anguniarneqarunnaarput. 

Uggornarpoq, pakatsinarpoq. Pakatsinerlu tamaannga killikkunnanngilaq. 

Kisianni, allanngortissinnaasarput. Nipi ersarissoq atorlugu arlaliulluni anguniagaqaraanni, 

eqqunngitsumut akerlioqatigiikkaanni, akerliussutsimik takutitsisaraanni, piumasaq 

sukataarukkaanni isummanik nikisitsisoqartarpoq. 

 

Taamatut amerlasuutigut angusaqartoqarsinnaavoq.  

Taamatulli angusaqartaraluarluni ulloqassaaq akerliussutsimik takutitsinerit qanorsuaq 

pisaraluartut, maaniittut pissaanillit isummatik eqqortumut mumisinngikkaat. 

 

Kisianni, una nalussanngilarsi, maanna pissutsinut iluarinnillutik pissaanillit artukkaminnik 

ernumagisaqartuaannarput. Paaserusuppisiuk artugaat? 

 

Ernumaginerpaasaat, imminerminit pissaaneqarnerusoq tassaavoq: illit.  

Illit qinersisartoq. Inuiaasutit maani nunaqartut. Pissaaneq qaffasinnerpaaq ilinniippoq. 

Uagullu Naleqqamit ilinnut neriorsuuteqassaagut. 

 

Pissaaneqartuniit. avataaneersuniit, atorfilittaniit, allaniilluunniit, Inuiaat Kalaallit nipaat uani 

qinigaaffimmi ipisinneqarnavianngitsoq qulakkiissavarput. 

 

Inuiaat tarningat, inuiatta nipaat, kalaallit anersaavat maani inersuarmi, pissaaneqarfissuup 

qeqqani, avaqqunneqarsinnaanngitsutut nipi kallertutut sakkortutigisumik tamat 

qoqertillugit ima akisuatissavarput: 

 

Kalaallit salliutillugit 

Oqaatsivut kinaassuserpullu 

Immitsinnut aallaavigaluta 

Sineriapput tamakkerlugu 

Naalagaaffinngornissaq 

 

Ilaa ersarik. Qujanaq. 


